
Talba
MINUTI

Il-Minuti tal-Laqgħa Nru. 98 li saret fl-14 ta’ Diċembru, 2006, kienu konfermati.

PREŻENTAZZJONI TA’ KARTI

THE CHAIRMAN (Onor. Jason Azzopardi):   L-ewwelnett irrid nagħti s-sena t-tajba lil kulħadd.    

Bil-permess tagħkom nippreżenta lill-Kumitat mozzjoni u 18-il riżoluzzjoni li ġew ippreżentati u adottati fil-Parlament Ewropew f’Novembru tas-sena l-oħra.  Hemm numru ta’ riżoluzzjonijiet interessanti ħafna, fosthom ftehim bejn l-Unjoni Ewropea u l-Istati Uniti dwar programm ta’ kooperazzjoni fil-qasam ta’ l-edukazzjoni għolja kif ukoll riżoluzzjoni tal-Parlament Ewropew dwar l-Iran:
 Mozzjoni għal riżoluzzjoni tal-Parlament Ewropew dwar ir-rapport annwali li jikkonċerna l-attivitajiet ta’ l-Ombudsman Ewropew fis-sena 2005 2006/2114(INI) 2 ta’ Ottubru 2006;

 Riżoluzzjoni leġiżlattiva tal-Parlament Ewropew dwar il-proposta għal deċiżjoni tal-Kunsill dwar il-konklużjoni ta' Ftehima bejn il-Komunità Ewropea u tal-gvern tal-Kanada li jistabbilixxi qafas għall-kooperazzjoni fil-qasam ta" l-edukazzjoni ogħla, it-taħriġ u ż-żgħażagħ (COM(2006)0274 – C6-0255/2006 – 2006/0096(CNS)) P6_TA(2006)0469 adottata fl-14 ta’ Novembru 2006;

Riżoluzzjoni leġiżlattiva tal-Parlament Ewropew dwar il-proposta għal deċiżjoni tal-Kunsill dwar il-konklużjoni, f'isem il-Komunità Ewropea, ta" emenda għall-Konvenzjoni dwar l-aċċess għall-informazzjoni, il-parteċipazzjoni pubblika fit-teħid tad-deċiżjonijiet u l-aċċess għall-ġustizzja fi kwistjonijiet ambjentali (COM(2006)0338 – C6-0276/2006 – 2006/0113(CNS)) P6_TA(2006)0474 adottata fl-14 ta’ Novembru 2006;

Riżoluzzjoni leġiżlattiva tal-Parlament Ewropew dwar il-proposta għal deċiżjoni tal-Kunsill dwar il-konklużjoni ta' Ftehima bejn il-Komunità Ewropea u l-Istati Uniti ta" l-Amerika li jġedded mill-ġdid il-programm ta" kooperazzjoni fil-qasam ta" l-edukazzjoni għolja u t-taħriġ vokazzjonali (COM(2006)0180 – C6-0174/2006 – 2006/0061(CNS))  P6_TA(2006)0470 adottata fl-14 ta’ Novembru 2006;

Riżoluzzjoni tal-Parlament Ewropew dwar Strateġija Tematika dwar il-Protezzjoni u l-Konservazzjoni ta' l-Ambjent Marittimu (2006/2174(INI)) P6_TA(2006)0486 adottata fl-14 ta’ Novembru 2006;

Riżoluzzjoni tal-Parlament Ewropew dwar il-White Paper dwar Politika ta' Komunikazzjoni Ewropea ((2006/2087(INI)) P6_TA(2006)0500 adottata fis-16 ta’ Novembru 2006;

Riżoluzzjoni tal-Parlament Ewropew dwar l-Iran P6_TA(2006)0503 adottata fis-16 ta’ Novembru 2006;

Riżoluzzjoni tal-Parlament Ewropew b'rakkomandazzjonijiet lill-Kummissjoni dwar suċċessjoni u testmenti (2005/2148(INI)) P6_TA(2006)0496 adottata fis-16 ta’ Novembru 2006;

Riżoluzzjoni tal-Parlament Ewropew dwar in-nisa fil-politika internazzjonali (2006/2057(INI)) P6_TA(2006)0497 adottata fis-16 ta’ Novembru 2006;

Riżoluzzjoni tal-Parlament Ewropew dwar is-sitwazzjoni fl-Istrixxa ta' Gaża P6_TA(2006)0492 adottata fis-16 ta’ Novembru 2006;

Riżoluzzjoni tal-Parlament Ewropew dwar ir-rapport annwali dwar l-attivitajiet ta' l-Ombudsman Ewropew fis-sena 2005 (2006/2117(INI)) P6_TA(2006)0499 adottata fis-16 ta’ Novembru 2006;

Riżoluzzjoni tal-Parlament Ewropew dwar il-Konvenzjoni dwar il-projbizzjoni ta' Armi Bijoloġiċi u Tossiċi (BTWC), bombi ta' frammentazzjoni u armi konvenzjonali P6_TA(2006)0493 adottata fis-16 ta’ Novembru 2006;

Riżoluzzjoni leġiżlattiva tal-Parlament Ewropew dwar il-proposta għal regolament tal-Kunsill dwar il-ftehima ta' Sħubija fis-settur tas-sajd bejn il-Komunità Ewropea u r-Repubblika Islamika tal-Mawritanja (COM(2006)0506 – C6-0334/2006 – 2006/0168(CNS)) P6_TA(2006)0491 adottata fis-16 ta’ Novembru 2006;

Riżoluzzjoni leġiżlattiva tal-Parlament Ewropew dwar il-proposta għal regolament tal-Kunsill dwar il-konklużjoni tal-Ftehima ta" Sħubija fis-settur tas-sajd bejn il-Komunità Ewropea u r-Repubblika ta" Kap Verde (COM(2006)0363 – C6-0282/2006 – 2006/0122(CNS)) P6_TA(2006)0506 adottata fit-30 ta’ Novembru 2006;

Riżoluzzjoni tal-Parlament Ewropew dwar l-adeżjoni tal-Bulgarija ma" l-Unjoni Ewropea (2006/2114(INI)) P6_TA(2006)0511 adottata fl-14 ta’ Novembru 2006;

Riżoluzzjoni tal-Parlament Ewropew dwar l-adeżjoni tar-Rumanija ma' l-Unjoni Ewropea (2006/2115(INI)) P6_TA(2006)0512 adottata fit-30 ta’ Novembru 2006;

Riżoluzzjoni tal-Parlament Ewropew dwar il-progress li nkiseb mill-UE fil-ħolqien ta' spazju ta' liberta?, ta' sigurta' u ta' ġustizzja (AFSJ) (Artikoli 2 u 39 tat-Trattat UE)  P6_TA(2006)0525 adottata fit-30 ta’ Novembru 2006;

Riżoluzzjoni tal-Parlament Ewropew dwar is-sitwazzjoni ta" persuni b'diżabilità fl-Unjoni Ewropea mkabbra: il-Pjan ta' Azzjoni Ewropew 2006-2007 (2006/2105(INI)) P6_TA(2006)0527 adottata fit-30 ta’ Novembru 2006; u

Riżoluzzjoni tal-Parlament Ewropew dwar Wasal iż-żmien li ningranaw - Noħolqu Ewropa ta' imprenditorija u tkabbir (2006/2138(INI)) P6_TA(2006)0528 adottata fit-30 ta’ Novembru 2006.
Irrid nippreżenta wkoll lil dan il-Kumitat:

Ittra datata t-18 ta’ Diċembru 2006 mis-Sur Richard Cachia Caruana, Rappreżentant Permanenti u Chairman, Inter-Ministerial Committee for European Union Affairs, fejn qabel mal-proposta tal-Kumitat dwar kif beħsiebu jħaddem fil-proċess preżenti ta’ skrutinju tal-pipeline acquis l-inizjattiva ntrodotta mill-Kunsill Ewropew li permezz tagħha l-parlamenti nazzjonali bdew jirċievu direttament il-proposti u d-dokumenti ta’ konsultazzjoni kollha li toħroġ il-Kummissjoni.

LAQGĦA MA’ DR GABRIELLA PACE, CHIEF EXECUTIVE OFFICER TAL-FORUM MALTA FL-EWROPA
THE CHAIRMAN:  Fil-laqgħa tal-lejla se niltaqgħu mad-Dottoressa Gabriella Pace, iċ-Chief Executive Officer tal-Forum Malta fl-Ewropa.   Nixtieq nirringrazzja lid-Dottoressa Pace u lill-kollegi l-oħrajn talli laqgħu l-istedina tagħna.  Dr Pace, tista’ tibda u  irregola ruħek kif tħoss l-aħjar.

DR GABRIELLA PACE (Chief Executive Officer tal-Forum Malta fl-Ewropa):  L-ewwelnett nixtieq nirringrazzja lill-Onor. Azzopardi kif ukoll lill-membri l-oħrajn tal-Kumitat talli għoġobhom jagħmluli din l-istedina.  Naħseb li huwa utli li min-naħa tagħna nagħtukom ftit informazzjoni dwar il-mod ta’ kif qed jaħdem il-Forum Malta fl-Ewropa.  
Personalment jien assumejt din ir-responsabilita` minn Settembru, jiġifieri l-esperjenzi tiegħi jibdew minn dak iż-żmien ‘il quddiem pero` naturalment il-forum twaqqaf qabel.  Hemm ċerti terms of reference li xtaqt nagħtikom daqsxejn insight dwarhom.  Nixtieq ngħid ukoll li miegħi għandi lis-Sur Cleavon Vella u lis-Sur Julian Micallef, tnejn mill-kollegi tiegħi li daħlu ftit warajja.   

L-ewwelnett bħala forum nistgħu ngħidu li aħna l-entita` nazzjonali, l-point of reference biex ngħid hekk, dwar affarijiet li għandhom x’jaqsmu ma’ l-Unjoni Ewropea.  Biex nagħtikom idea tan-nies li hemm involuti ma’ dan it-team irrid ngħid li bħala staff complement bħalissa qegħdin tmienja min-nies pero` qegħdin nagħmlu recruitment biex jekk il-Bambin irid, fil-futur qarib, jidħlu ħamsa oħra.  B’hekk ikollna staff complement ta’ tlettax. 

Kif jitqassmu dawn in-nies u x’inhuma l-funzjonijiet tal-forum?  Nistgħu ngħidu li prinċipalment il-funzjonijiet tal-forum huma tlieta. L-ewwelnett aħna nwasslu informazzjoni lill-pubbliku dwar żviluppi li jkunu għaddejjin fl-Unjoni Ewropea, jiġifieri l-forum assuma taħtu, biex ngħidu hekk, dak ir-rwol li qabel kien jagħmel l-MIC.  Naturalment il-forum ma jagħmilx biss dak li kien jagħmel il-MIC imma għandu wkoll żewġ funzjonijiet oħrajn li qabel ma kellux il-MIC.  
It-tieni funzjoni hija li kemm jista’ jkun niffaċilitaw il-proċess ta’ konsultazzjoni ma’ l-istakeholders.  Naturalment aħna m’għandniex ir-responsabbilta` esklużiva għax fl-aħħar mill-aħħar ir-responsabbilta` tibqa’ dejjem fuq il-ministeri pero` aħna, flimkien mal-ministeri, nassiguraw li fejn ikun hemm issues ta’ ċerta importanza li jkun se jkollhom ċerti implikazzjonijiet konsiderevoli fuq xi business jew fuq xi NGOs, nagħmlu ħilitna biex kemm jista’ jkun nagħtu l-opportunita` lill-istakeholders li jsiru jafu dwar dak l-iżvilupp, jagħmlu mistoqsijiet lil dawk l-uffiċjali konċernati u naturalment jagħtu l-veduti tagħhom, jesprimu l-concerns tagħhom u anke jagħtu s-suġġerimenti tagħhom fejn huwa applikabbli bil-għan aħħari li kemm jista’ jkun ikollhom l-opportunita` li jagħmlu lobbying tal-pożizzjoni tagħhom.  B’hekk l-uffiċjali li jkunu se jattendu għal dawk il-laqgħat fi Brussell fejn ikunu qed isiru d-diskussjonijiet, l-opinjonijiet tagħhom ikunu taken on board kemm jista’ jkun u forsi jkunu riflessi wkoll fil-pożizzjonijiet ta’ Malta li jkunu qegħdin jittieħdu.

It-tielet u l-aħħar rwol, li żgur m’huwiex l-inqas wieħed importanti, huwa li nkomplu nwasslu tagħrif dwar opportunitajiet ta’ fondi u tagħrif dwar x’inhuma l-proċeduri.  Xi ħaġa li jien qed nagħtiha ħafna importanza wkoll hija l-għoti ta’ informazzjoni dwar esperjenzi u stejjer ta’ suċċess.   Per eżempju, hemm nies li bbenefikaw minn xi tip ta’ programm.  Din tista’ tkun esperjenza ta’ kunsill lokali jew inkella skola li tkun ħadet sehem fil-program Comenius.  Hemm ukoll kumpanniji li ħarġu mill-innovation relay centre li hija ffinanzjata sostanzjalment mill-Kummissjoni Ewropea.

Jien nemmen li dejjem jista’ jkun hemm aktar take-up ta’ dawn il-fondi.  Hemm programmi li huma aktar popolari minn oħrajn, forsi għaliex il-proċedura hija aktar faċli jew inkella forsi għax kif jgħidu bl-Ingliż, we got the hang of it, pero` għad hemm numru ta’ opportunitajiet u programmi li forsi għadhom m’humiex daqshekk popolari.  Ma naħsibx li dawn huma raġunijiet marbutin ma’ nuqqas ta’ tagħrif għax tagħrif hawn ħafna.   Jien nemmen ukoll li meta n-nies jisimgħu mill-esperjenza ta’ nies oħrajn bħalhom allura jagħmlu kuraġġ.   

Kif għedna l-forum twaqqaf fl-2005 u huwa mezz kif iqarreb l-iżviluppi li jkunu għaddejjin u anke l-opportunitajiet li jkun hemm fl-Unjoni Ewropea lejn iċ-ċittadin u lejn is-setturi diversi li jkunu konċernati, kemm jekk inti business kif ukoll jekk inti individwu, hu x’inhu l-background tiegħek.  Bħala forum nipprovaw nagħmlu ħilitna biex kemm jista’ jkun kulħadd ikollu l-opportunita` li jesprimi ruħu u jwassal dak il-messaġġ jew forsi dik l-opinjoni tiegħu vis-à-vis ċerti żviluppi li fl-aħħar mill-aħħar jista’ jkollhom xi tip ta’ effett fuqhom.

Huwa importanti li ngħid ukoll li għandna diversi channels ta’ informazzjoni.  Kif forsi tafu, uffiċjali tal-Forum ilhom għal żmien twil jipparteċipaw fi programmi, pero` minbarra l-parteċipazzjoni, which is there to stay, biex ngħidu hekk, fi programmi ta’ ħaddieħor, f’Ottubru tas-sena l-oħra l-Forum beda jtella’ wkoll il-produzzjonijiet tiegħu.  Għandna programm ta’ kull ġimgħa fuq it-television u għandna programm ta’ kull ġimgħa fuq ir-radio.  Il-programm tat-television huwa feature based, jiġifieri ma jikkonsistix f’diskussjonijiet, u jirriżulta mis-surveys li saru lid an qed jintlaqa’ tajjeb ħafna.  Dan huwa qasir, light u jirrifletti dak li nagħmlu.   

Aħna nwasslu stejjer ta’ suċċess, inwasslu informazzjoni dwar żviluppi li jkunu għaddejjin u nwasslu wkoll tagħrif dwar fejn wieħed jista’ jinqeda u dwar ċerti affarijiet li għandhom x‘jaqsmu ma’ l-Unjoni Ewropea.  Il-programm tar-radju li jieħu ħsiebu s-Sur Cleavon Vella jiffoka aktar fuq il-fondi u l-programmi li fl-aħħar mill-aħħar jistgħu jkunu ta’ assistenza għaċ-ċittadini. Barra minn hekk aħna noħorġu wkoll artikli fil-gazzetti u meta jkollna l-opportunita` nibagħtu artikli lil kulħadd.  Aħna noħorġu wkoll newsletter darba fil-ġimgħa.  It-tagħrif inwassluh tramite seminars u konferenzi li fil-fatt għandhom ċertu following u dan fih innifsu juri anke r-rilevanza li għandu l-Forum u l-importanza tas-servizz li qiegħed jagħti.  

Naturalment noħorġu wkoll press releases u briefings dwar ċerti żviluppi li jkunu seħħew.  Per eżempju, konna ħriġna briefing meta kien hawn diskussjoni fuq il-working time u ħriġna wkoll briefing fuq ir-REACH biex kemm jista’ jkun dejjem nipprovaw inwasslu l-informazzjoni.  

Imbagħad ikun hemm avenues oħrajn, bħalma huma fieri fejn aħna dejjem nipprovaw nagħmlu ħilitna biex kemm jista’ jkun inkunu preżenti.  Biex nagħtikom ftit eżempji, f’Novembru aħna konna pparteċipajna fl-attivita’ Europe Close to You.  Aħna konna hemmhekk u n-nies ġew jistaqsuna għall-informazzjoni u kien hemm ċertu interess.  

F’Novembru għamilna konferenza li ntlaqgħet tajjeb ħafna.  Din kienet konferenza dwar il-qualifications framework.  Bħalissa l-Unjoni Ewropea għaddejja minn ċertu żvilupp biex kemm jista’ jkun jipprovaw joħolqu framework komuni.  Forsi bħala counterpart tagħha jew bħala żvilupp f’Malta fil-bidu ta’ Novembru ġie mniedi n-national qualifications framework li naturalment it is set up against the backdrop of the European one.  Dik kienet konferenza għall-istakeholders u fil-fatt naħseb li r-ritratti jitkellmu għalihom infushom.   Din il-konferenza saret f’lukanda ta’ livell għoli u kien hemm madwar 200 ruħ.  Hemmhekk kien hemm nies minn kull qasam, jiġifieri, mill-constituted bodies, mit-training institutes u mill-iskejjel.  Kellna numru ta’ panels li kienu rappreżentattivi ta’ diversi interessi.  Nerġa’ ngħid li dik kienet konferenza li ngħatat ħafna coverage u li marret tajjeb ħafna għax qajmet ħafna interess.  Fil-fatt, kien hemm ħafna nies li qalulna li jixtiequ li jkun hemm aktar minn dawn l-opportunitajiet għax din kienet l-ewwel opportunita’ f’dan il-qasam partikolari fejn kien hemm diskussjoni serja u siewja.  Din kienet diskussjoni tajba dwar il-qualifications frameworks u l-implikazzjonijiet u r-riperkussjonijiet li jista’ jkollhom fuq diversi sezzjonijiet.

Sur President, xi ħaġa li hija għal qalbna ħafna hija l-European Business Test Panel.  Din hija inizjattiva tal-Kummissjoni Ewropea li kienet nidietha madwar sentejn jew tliet snin ilu.  Dan kien at pre-proposal stage, jiġifieri, meta tkun għadha qed tfassal il-proposta u allura jkollha channel dirett mal-business community tal-pajjiżi membri.  Jiġifieri membri tal-business community jkunu għażlu li jifformaw parti minn dan il-business panel u li allura jkunu tapped mill-Kummissjoni għall-feedback tagħhom at pre-proposal stage.  Jiġifieri hawnhekk m’għandekx il-proposta, imbagħad nirreaġixxu imma din tkun għadha qed titfassal.  Il-Kummissjoni għandha din l-inizjattiva bl-għan aħħari li kemm jista’ jkun nimxu aktar lejn better regulations.

Il-panel ta’ Malta ma kienx għadu twaqqaf għax f’Malta din ma kenitx għadha ġiet imnedija.  Il-Forum ħass li kellu jagħti kontribut u flimkien mal-Consumer Division nidejna l-business test panel.  Fil-fatt aħna n-national contact points tagħha.  Jidher li din intlaqgħet tajjeb ħafna mill-membri tal-business community u fil-fatt qabel il-launch tagħha din kienet ġiet endorsed minn seba’ constituted bodies, jiġifieri, iċ-Chamber of Commerce, l-FOI, l-MHRA, il-GRTU, l-MEA kif ukoll tnejn minn Għawdex, li kienu l-Gozo Business Chamber u l-GTA.  Dawn kollha laqgħuha b’entużjażmu kbir u bħalissa għaddej il-proċess ta’ recruitment għal dan il-panel, jiġifieri hemm numru ta’ kumpanniji li raw l-utilita` ta’ dan l-eżerċizzju u għażlu li jifformaw parti minnu.

Għamilna diversi sessions ta’ consultation, almenu kemm ilni hemmhekk jien.  Għamilna waħda fuq food additives li kienet importanti ħafna għas-settur tal-kummerċ minħabba market access.  That would be a typical session fejn għandek il-membri tal-constituted bodies kif ukoll l-uffiċjali li kellhom l-opportunita` jiddiskutu fiex tikkonsisti din ir-review u naturalment x’jistgħu jkunu l-implikazzjonijiet għalihom.  Jiġifieri din kienet opportunita’ biex tingħata informazzjoni kif ukoll biex issir konsultazzjoni.

Aħna nemmnu li qed nagħmlu ħilitna f’dan ir-rigward, pero` fl-aħħar mill-aħħar, ir-responsabbilta` tal-konsultazzjoni hija shared.  We are doing our outmost to reach out biex niffaċilitaw il-proċess.  Biżżejjed ngħidilkom li kull ġimgħa l-proposals li nirċievu mill-OPM qegħdin nibagħtuhom lill-istakeholders li jkunu għażlu li jirċevuhom.  Pero` aħna ma nieqfux hemm.  Kif tafu, id-dokumenti jkunu pjuttost voluminużi u allura biex ma naqtgħux qalb dak li jkun ħadniha fuqna li nibagħtulhom ukoll summaries qosra ta’ dak li jkun hemm fid-dokument.  Jiġfieri m’hemmx tul imma almenu wieħed jgħid li wieħed jinteressah imma l-ieħor ma jinteressahx u allura m’għandux għalfejn jiftħu.  B’dan il-mod niffaċilitaw il-proċess kemm jista’ jkun.  Dan intlaqa’ tajjeb ħafna għax dak li jkun ma jaqtax qalbu meta jsib diversi paġni to read at one go.  Ikollna wkoll feedback li mbagħad aħna naturalment ngħadduhom lill-EU director skond xi jkun il-qasam.

Kif kont qed ngħidilkom, aħna nagħtu l-opportunita` lil kulħadd li jesprimi ruħu, li jipparteċipa fl-events tagħna u anke li jagħmel lobbying tal-pożizzjoni tiegħu.  Meta qed ngħid kulħadd by way of illustration dawk huma xi nies li ġew jipparteċipaw f’uħud mill-affarijiet tagħna.  Hemm xi wċuh familjari, li jafhom kulħadd, imbagħad hemm oħrajn inqas familjari u għalhekk għamilthom għax aħna m’aħniex hemmhekk għall-kbir biss imma aħna qegħdin hemm għal kulħadd, jiġifieri, għal kulmin ifittex l-għajnuna tagħna, għal kulmin jixtieq jiġi jipparteċipa fl-affarijiet tagħna u għal kulmin irid jagħmel lobbying tal-pożizzjoni tiegħu.  Aħna ma nagħmlu l-ebda distinzjoni ta’ xejn għax fl-aħħar mill-aħħar aħna forum nazzjonali.

Aħna qed nagħmlu ħilitna biex nagħtu kontribut fejn jidħlu l-NGOs.  L-ewwelnett meta ngħidu NGOs u min jista’ jipparteċipa fl-affarijiet tagħna qed nirreferu għal the widest interpretation possible.  Fil-fatt f’Settembru ħadniha fuqna nfusna li norganizzaw database tajba tad-diversi NGOs u assoċjazzjonijiet li jirrappreżentaw diversi interessi.  Naħseb qbiżna l-400 at this stage u dawn kollha jirċievu mingħandna u naturalment kollha għandhom l-istedina li jiġu biex jipparteċipaw.  

Insemmi inizjattiva li kienet saret qabel ma dħalt jien.  Mill-feedback u mill-esperjenza li għandi nsib li l-NGOs ibatu ħafna biex jipparteċipaw.  Donnha t-trend iktar qiegħda li jirnexxilhom nies tal-business jew studenti forsi għax il-programmi eħfef.  Pero` fejn jidħlu NGOs, kemm minħabba l-limitazzjonijiet finanzjarji u anke in terms of HR capacity, dawn jitħabtu aktar.  F’Awissu l-Forum kien organizza seminar fejn iddiskutew dawn l-affarijiet, preċiżament dwar kif NGO jista’ jimmaniġġja proġett ta’ structural funds.  Fuq il-panel kien hemm ukoll rappreżentanta minn NGO ewlenija li tat l-esperjenza tagħha peress li din fil-fatt għandha esperjenza u li naturalment kienet ta’ kuraġġ għal diversi NGOs oħrajn li kienu preżenti sabiex dawn ukoll jipprovaw kemm jista’ jkun imorru għal dawn it-tip ta’ proġetti.

Semmejna limitazzjonijiet forsi anke finanzjarji.  Il-Forum jamministra dak li huwa msejjaħ civil society fund li qiegħed hemm proprju sabiex jgħin lill-NGOs u s-soċjeta` ċivili f’attivitajiet jew f’inizjattivi li huma jkunu jixtiequ jagħmlu f’dak li għandu x’jaqsam ma’ EU related initiatives.  Fil-fatt il-flus ta’ dan il-fund joħorġu mill-budget tal-Forum.  Dan fih innifsu jkompli juri l-commitment li għandu l-Forum lejn dawn l-NGOs u, biex nagħtikom indikazzjoni, fl-2006 applikaw 128 organizzazzjoni li 53 minnhom kienu applikaw għall-ewwel darba.  L-ewwel darba li ħarġet il-call tas-civil society fund kienet fl-2005.  Peress li dawn raw li kien hemm organizzazzjonijiet bħalhom li kienu applikaw, ħadu flus u x’għamlu b’dawk il-flus, kiber l-interess u kibret il-ħajra li japplikaw huma wkoll.  Fil-fatt kien hemm 53 li kienu first time applicants.  Tant kien hemm response qawwi li s-somma oriġinali ta’ Lm120,000, fil-fatt kellha tiżdied biex kemm jista’ jkun takkomoda ftit iktar.  Fil-fatt din żdiedet b’Lm20,000, u għas-sena 2006 nistgħu ngħidu li tqassmu Lm140,000 lil 58 NGOs u unions li bbenefikaw minn dan il-fond.  Naturalment hemm proċess trasparenti għall-aħħar billi ssir sejħa fejn l-NGOs huma mistiedna sabiex jippreżentaw il-proposti tagħhom u mbagħad naturalment jagħtuna rapport dwar kif ikunu nefquhom il-flus li jieħdu u jkun hemm traceablity throughout.  Naturalment ikollok numru ta’ NGOs li jkunu applikaw għal affarijiet li huma kompletament unrelated ma’ l-Unjoni Ewropea.  Nerġa’ ngħid, is-civil society fund qiegħed hemm biex jgħinhom f’inizjattivi li għandhom x’jaqsmu ma’ l-EU.  Per eżempju, hemm min jinvestihom, biex ngħidu hekk, f’membership fees, hemm min jużahom biex jipparteċipa f’konferenzi barra, hemm min jużahom biex jorganizza konferenzi jew inizjattivi hawn Malta, hemm min jużahom ukoll - forsi inqas imma, nixtieq li dawn jiżdiedu - biex għada pitgħada jipparteċipa fi proġett li għandu x’jaqsam ma’ l-EU.  Fl-aħħar mill-aħħar dan il-fond huwa parti mill-budget tagħna u allura ma jistax jikber esaġeratament għax hemm affarijiet oħrajn li jridu joħorġu mill-budget tal-Forum.  Pero` anke l-ftit jgħin u kif qed ngħid kien hemm 58 organizzazzjoni li fil-fatt ħadu din it-tip ta’ assistenza mill-Forum.

Meta qassamna ċ-ċekkijiet lill-beneficiaries, ħadna wkoll l-opportunita` li niddiskutu ma’ l-NGOs l-concerns tagħhom u f’din is-session partikolari ddiskutejna issues dwar ir-rappreżentanza tagħhom.  Fil-fatt kellhom l-opportunita` li jiddiskutu ma’ Grace Attard, li hija rappreżentanta tas-civil society fuq l-EESC, kif ukoll semgħu l-esperjenza ta’ Claudia Taylor East mill-Malta Resource Centre dwar l-esperjenzi ta’ NGOs f’dak li jirrigwarda funding u l-problemi li jsibu.  Naturalment we were there to listen u anke biex kemm jista’ jkun inwasslu l-messaġġ.  Kif tistgħu taraw, dejjem ikollna pjuttost attendenza tajba ħafna.

By way of illustration, is-civil society fund qiegħed hemm għal kulħadd, jiġifieri mhux biss għal min hu kbir imma anke għal organizzazzjonijiet iżgħar.  F’dan ir-ritratt għandek uħud li tagħrafhom mill-ewwel kif tarahom - għalhekk għamilthom against each other -, u għandek oħrajn, forsi entitajiet iżgħar, li ma tkunx tafhom pero` xorta bbenefikaw mill-assistenza li joffri l-Forum.  Jiġifieri l-assistenza li joffri l-Forum qegħda hemm għal kulħadd.  Naturalment, l-appell tagħna huwa li kemm jista’ jkun dawn iżommu kuntatt mal-Forum għax aħna qegħdin hemm biex ngħinuhom.  Qed nagħmlu kuntatt magħhom u huma qed jagħmlu kuntatt magħna u b’hekk qed ikollhom l-opportunita` li jaħdmu magħna b’mod effettiv skond xi jkun il-qasam partikolari.

Kif għedt qabel, aħna Forum inklussiv għax qegħdin hemm għal kulħadd.  Għandi ftit ritratti oħrajn ta’ nies li pparteċipaw f’xi inizjattivi oħra tagħna.  Again għandek taħlita ta’ uċuh iktar familjari minn oħrajn, pero` kulħadd, kemm jekk inti persuna popolari kif ukoll jekk inti inqas popolari, aħna xorta qegħdin hemm biex nagħtuk l-opportunita` li tesprimi ruħek u biex issemma’.

Bħala Forum hemm ħafna team effort għax wara l-output tagħna hemm team ta’ nies li qed jagħmlu ħafna xogħol.  Bħalissa qegħdin ftit iktar stressed minħabba li għadna m’aħniex on full complement, pero` aħna naħdmu wkoll ma’ NGOs u ma’ entitajiet oħrajn li għandhom rwol li b’xi mod jikkontribwixxu għal din il-jigsaw ta’ servizzi li għandhom x’jaqsmu ma’ l-EU.   Dan għaliex aħna nemmnu li fl-aħħar mill-aħħar a united effort, kemm internament kif ukoll minn barra, jista’ jwassal għal riżultati aħjar.  Bħala Forum aħna dejjem miftuħin biex nikkollaboraw ma’ ħaddieħor fuq diversi inizjattivi għax dan jista’ jwassal għal aktar ġid.

More or less, dak kien li ridt ngħidilkom dwar il-Forum u dwar  dak li nagħmlu bħala uffiċċju.  Grazzi.

THE CHAIRMAN:  Grazzi ħafna Dottoressa Pace u nixtieq nifraħlek għal din il-ħidma sfiqa u importanti.  Il-konsultazzjoni hija importanti ħafna u hija ħaġa li aħna nkunu konxji tagħha meta niġu biex niskrutinizzaw ċertu pipeline acquis u meta nistaqsu lill-ministeru konċernat dwar x’konsultazzjoni tkun saret.  Ikun hemm istanzi fejn jidher dak li proprju semmejt inti, jiġifieri fejn tkunu pro-active u tinvolvu lil dak li jkun qabel ma’ l-pożizzjoni tal-gvern tkun ddirittura ifformulata.

Jien għandi xi domandi u xi kummenti pero` l-ewwel nixtieq li nagħti l-kelma lill-Ministru u mbagħad lill-Onor. Vella li naf li dalwaqt għandu mpenn ieħor urġenti. Allura nagħti mill-ewwel il-kelma lill-Ministru għall-Affarijiet Barranin.

ONOR. MICHAEL FRENDO (Ministru għall-Affarijiet Barranin):  Grazzi, Sur President.  Jien sempliċement ridt inżid li kif jaf il-Kumitat, il-Forum Malta fl-Ewropa hija organizzazzjoni li nħolqot u li sa ċertu punt għadha qed tifforma ruħha.  Fil-fatt fid-19 ta’ Jannar jagħlqu l-applikazzjonijiet għal żieda ta’ persuni biex jidħlu jaħdmu fil-Forum Malta fl-Ewropa biex ikollhom, biex ngħidu hekk, il-full complement tagħhom.  L-ewwel proċess sar minn fost in-nies li diġa` huma fis-servizz pubbliku u allura s-sinjuri li hawn hawnhekk huma persuni li huma mis-servizz pubbliku. It-tieni proċess ta’ recruitment sen jsir fuq skala nazzjonali.  Jiġifieri aħna għadna qegħdin nibnu din l-istruttura.  Jien nirringrazzja ħafna lilek ta’ din l-okkażżjoni li tajt lill-Forum biex jitkellmu fuq dak li qegħdin jagħmlu u nispera li dan it-tip ta’ kuntatt mal-kumitat ikun regolari.   Irridu naraw ukoll kif nistgħu norbtu iktar ix-xogħol tal-Forum ma’ dak ta’ dan il-Kumitat kif ukoll mar-rappreżentanti Maltin fil-Parlament Ewropew.  

Naħseb li aktar kemm jissaħħaħ il-Forum u aktar kemm jissettja ruħu u jkollu l-full complement malajr iktar ikomplu jikbru r-riżultati.  Fil-fehma tiegħi, diġa` qegħdin naraw riżultati tajbin imma f’din il-materja jien daqsxejn biased u allura m’iniex l-aħjar osservatur tal-materja.  Il-Forum qed jorbot mas-soċjeta` ċivili għax naħseb li aktar ma jgħaddi żmien is-soċjeta` ċivili aktar qiegħda tara li l-Forum huwa point of reference għaliha.  Issa rridu naraw ukoll kif nistgħu norbtu mar-realta` parlamentari, kemm bħala parlament nazzjonali kif ukoll bħala Parlament Ewropew.  Naħseb li dawk huma, biex ngħidu hekk, l-isfidi li għandna quddiemna.

Hija sfida importanti li norbtu mas-soċjeta’ ċivili għax uħud mill-pajjiżi rrealizzaw ħafna snin wara li daħlu fl-Unjoni Ewropea.   Per eżempju, fl-Irlanda li kien wara li tilfu r-referendum ta’ Nizza li rrealizzaw kemm kien importanti li jagħmlu forum li jorbot mas-soċjeta` ċivili.  Pajjiżi oħrajn, anke ġodda, għadhom qed jiffurmaw l-opinjonijiet tagħhom ta’ kif jistgħu jaħdmu b’dan il-mod.  Dan huwa l-metodu li rridu niżviluppawh bil-mod tagħna u ,fil-fehma tiegħi, dan għandna narawh bħala work in progress.  Irridu naraw kif din l-esperenza se tmur imbagħad inkunu nistgħu nkomplu ntejbu fuq dik l-esperjenza.

THE CHAIRMAN:  Grazzi ferm, Ministru.  Nagħti l-kelma lill-Onor. George Vella.

ONOR. GEORGE VELLA:  Sur President, l-ewwelnett nirringrazzja lil Dr Pace u lill-kollegi tagħha għall-mod ta’ kif spjegaw ix-xogħol tal-Forum.  Irrid nagħmilha ċara mill-bidu li m’iniex kontra l-konċett tal-Forum.  M’iniex kontra l-konċett li jkollok struttura li jkollha kuntatt mas-soċjeta` ċivili billi tinformha, tgħinha u billi tagħmel affarijiet bħal dawn.  Il-Ministru żgur mhux se jkun sorpriż meta ngħid li ma naqbilx mas-sistema ta’ kif inhu ġestit għax dan diġa’ konna ddiskutejnih qabel ġie launched formalment.  Nagħmilha ċara li l-konċett naqbel miegħu mija fil-mija, pero` jien dejjem sostnejt - u dan bl-ebda rifless negattiv fuq sieħbi l-Onor Michael Frendo - li jekk inti għandek xi ħaġa nazzjonali din għandha tkun ġestita jew mill-parlament jew inkella taħt struttura tal-parlament.  Ħadt gost li fl-aħħar kumment li għamel il-Ministru qed iqarreb il-Forum ma’ struttura parlamentari jew inkella mal-kumitat għall-affarijiet barranin u Ewropej.  Dan m’iniex qed ngħidu għax m’għandix fiduċja fil-Ministru għax għada pitgħada jista’ jkun hemm gvern Laburista Ii jrid ikompli jiġġestixxi din l-istruttura.  Irrid ngħid ċar u tond ukoll li once li qegħdin hemmhekk, gvern Laburista huwa konvint li dan irid ikompli jsostnih għax huwa importanti li jekk hemm aċċess għall-fondi, jekk qegħdin esposti għal ċerta leġislazzjoni, jekk hemm ċerti opportunitajiet inkunu boloh jekk ma nagħtux l-informazzjoni kollha u ma nipprovawx inġibu l-massimu li nistgħu nġibu minn dak li huwa available.  Jiġifieri din m’hijiex kwestjoni ta’ policy, imma qed nitkellem rigward struttura u rigward il-linja ta’ responsabbilta`.  Nerġa’ nagħmilha ċara li bl-ebda mod ma rrid nirrifletti ħażin fuq min hu responsabbli fil-preżent.  
Per eżempju, tkellimna fuq il-granting tal-fondi u hawnhekk jien se nkun daqsxejn Makkjavelljan.  Fid-diskors tal-budget urejt l-għira tiegħi għall-ammont ta’ fondi li għandu l-Forum li prattikament huwa d-doppju tal-budget ta’ dan il-kumitat.  Aħna nġebbdu biex naraw kif inlaħħqu biex nagħmlu l-affarijiet li għandna bżonn nagħmlu, mentri l-Forum, good luck to it, għandu dawk l-ammonti kollha.  Pero` issa qed nitkellmu fuq tqassim ta’ fondi lill-NGOs, il-kwestjoni ta’ accountability, il-kwestjoni ta’ trasparenza, il-kwestjoni tad-deċiżjonijiet, kif qed jittieħdu u min qed jeħodhom?  Again, teħdunix personali.  Jekk irrid inkun kattiv nista’ nistaqsi għaliex lil dik l-organizzazzjoni tajtuha u lill-oħra ma tajtuhiex?  X’inhuma n-normi?  X’inhuma l-prinċipji?  Fuq liema grounds?  Qed tkunu ekwi ma’ kulħadd?  Qed tinformaw lil kulħadd l-istess, at the same moment in time?  Se nkun goff.  Jiġifieri jekk hemm xi ħadd li rridu jiggwadanja minn ċerti fondi ninfurmah in time għax hemm deadline u lil ħaddieħor ninformah kemm kemm iżjed tard.  Again, teħdunix li qed inkun personali.  Altru li mhux hekk.  Qed nitkellem fuq safeguards u fuq dawk il-miżuri li bihom wieħed jista’ jkun ċert li hu ma bbenefikax minn dawk il-fondi għax ma rnexxilux jew għax mhux kapaċi u mhux għaliex ħaddieħor kien iktar imbuttat?  Jekk m’hemmx dawn l-istrutturi in place nixtieq narahom ħalli kemm intom u kemm min ikun diżappuntat li ma rnexxilux jieħu fondi jkun jista’ jgħid li din hija ħaġa ċara u trasparenti.   Ħafna drabi nibża’ ngħid li meta l-affarijiet jaqgħu taħt gvern jista’ jkun li ma jkunx hemm daqshekk bilanċ daqskemm meta oġġett ikun taħt parlament jew inkella taħt kumitat parlamentari.

Dr Pace għamlet riferenza għall-fatt li jibagħtu sommarju ta’ dokumenti lil min hu interessat.  Again, hemmhekk qed nara dupplikazzjoni ta’ xogħol max-xogħol eċċellenti li jagħmlu n-nies li għandna aħna għax dawn jaqbdu d-dokumenti u jagħmlulna rapporti fuqhom biex meta niġu fil-kumitat ta’ l-iskrutinju nkunu nistgħu nieħdu għallinqas deċiżjonijiet preliminari dwar kif se naġixxu u kif se mmexxu fuqhom.  Hemmhekk wieħed jista’ b’xi mod jikkombina dawn iż-żewġ affarijiet jew inkella jaħdmu flimkien.   

Hawnhekk irrid insemmi l-fatt li s’issa, bħala kumitat ta’ skrutinju, ma nkunux qegħdin naraw id-dokumenti kollha.  Irid jasal iż-żmien, anzi diġa’ bdejna, fejn kollox ikun mitfugħ fuq il-mejda, kemm id-deċiżjonijiet tal-Qorti Ewropea, kemm id-dikjarazzjonijiet, kemm il-proposals u affarijiet oħra.  Hemmhekk għandna problema anke ta’ riżorsi umani, jiġifieri wieħed irid joqgħod daqsxejn attent li bħala Parlament Malti u bħala pajjiż ma nkunux qegħdin nagħmlu xogħol doppju bi spiża doppja.

L-aħħar ħaġa li xtaqt ngħid hija li għandna r-Rappreżentantza tal-Kummissjoni f’Malta - again din iddiskutejtha mal-Ministru fil-bidu u għadni sal-lum ma nistax nifhem il-konċett proprju - li jqassmu l-informazzjoni u li jagħmlu xogħol ieħor simili barra milli hemm ċertu aċċess għall-affarijiet tagħhom u allura nistaqsi: intom kif qegħdin taħdmu, per eżempju, mal-Europe Direct li suppost ukoll hija struttura fejn dak li jkun jista’ jfittex iktar informazzjoni?  

Ħaġa waħda li nixtieq nara f’dan il-Forum - ġestit minn min hu ġestit - hija kif se tgħinu jew tissimplifikaw il-proċeduri kkomplikati, mhux biss tas-civil society funds, imma ta’ kulħadd għax dawn qed jaqtgħu qalb kulħadd apparti l-ispejjeż li jinvolvu?  Dan għaliex l-SMEs, l-NGOs żgħar u l-individwi li jridu japplikaw għall-fondi qed isibuha totalment impossibbli!  Jien ma’ kull min nitkellem jgħidli li jaqta’ qalbu għax hemm jungle sħiħ ta’ karti x’jimla u biex jipprova jieħu Lm2,000 jew Lm3,000 grant irid jagħmel mill-inqas Lm500 spejjeż biex konsulent jimlilu l-karti!  X’qed tagħmlu biex dawn il-komplikazzjonijiet jinqatgħu?   Dan għaliex qegħdin jiskorraġġixxu lin-nies u qed jintilfu ħafna fondi.  Inti taf tgħidli li ħafna fondi m’aħniex qed naċċessawhom u allura qegħdin jintilfu ħafna flus.    Jien naħseb li jekk naraw kemm stajna ħadna u kemm fil-fatt ħadna fondi fl-2005 insibu li l-persentaġġ li ħadna huwa żgħir ħafna.

THE CHAIRMAN:  Grazzi ferm, Onor. Vella.  Nixtieq nistiednek Dr Pace għall-kummenti tiegħek biex imbagħad wara nistieden ukoll lill-Ministru.

DR GABRIELLA PACE:  Xtaqt naqbad l-ewwelnett dwar il-proċess tas-civil society funds.  Nista’ ngħid li huwa proċess trasparenti għall-aħħar għax issir sejħa pubblika fil-gazzetti kollha biex minn dak il-ħin ’il quddiem kulħadd ikollu l-istess opportunita` li jitfa’ l-applikazzjoni tiegħu.  Dan imbagħad jgħidilna x’għandu fil-work programme ta’ dik is-sena li aħna nistgħu nassistuh fih u mbaħgad jagħmel l-applikazzjoni.  From then onwards hemm kumitat b’rappreżentanti tal-Forum kif ukoll mill-uffiċċju finanzjarju tal-Foreign Affairs - fil-fatt ipoġġi anke d-director corporate sevices – li jagħmel sessions twal biex jara dawn il-proposti waħda waħda, janalizza x’inhu eliġibbli u x’m’huwiex u jsir rendikont ta’ kull min applika.  Jiġifieri hemm traceability across the board.  Sal-bieraħ stess, per eżempju, kellna laqgħa oħra tal-kumitat fejn jien attendejt ex officio għax diġa` bdejna nirċievu r-rapporti peress li wara li nagħtuhom il-flus dawn iridu jgħidulna xi jkunu għamlu bihom u anke juruna r-receipts u affarijiet bħal dawn.  Inti semmejt concern waħda, pero` mbagħad hemm concern oħra, jiġifieri, l-flus li qed nagħtu qed jintużaw għal dak li qalulna li se jużawhom?  Dak huwa wkoll parti mill-eżerċizzju.  (Interruzzjonijiet)  Pero` bħala beneficiaries nistgħu ngħidu li kien hemm bilanċ assolut għax kien hemm diversi interessi.  Just to give you an example, anke s-CNI applikaw u użaw flus li ngħataw mill-Forum.  (Interruzzjonijiet)  Le, le, għax kienu se jipparteċipaw f’xi meetings barra ...  Pero` again, hemm ċerti kriterji dwar għalxiex tkun se tuża l-flus peress li hemm ċerti thresholds.  Jekk inti se tużahom għal membership fees mod u jekk inti se titfagħhom fuq konferenza barra mod ieħor.   L-ammont li inti tieħu joħroġ minn ċerti kriterji.  Nerġa’ ngħid li diffiċli biex ikopru l-ammont kollu pero` dan l-ammont ikun parti mill-flus li dawn in-nies ikunu se jinvestu f’inizjattivi li fl-aħħar mill-aħħar ħafna drabi jkunu jiswewlhom wisq iktar.

Dwar is-summaries tad-dokumenti, dawn ikunu qosra ħafna u allura jista’ jkun li fil-każ tagħkom ikollkom element ta’ impact assessment ta’ proposta partikolari but we don’t go into that.  F’dawn is-summaries aħna kemm nagħtu l-highlights tal-kontenut, without expressing ...

ONOR. GEORGE VELLA:  Meta aħna għedna li d-dokumenti kollha tal-Kummissjoni se jibdew jiġu għandna, konna għedna li għandu jkollna l-uffiċjali li jagħmlu imqar paragraph żgħir di che cosa si tratta ħalli mbagħad aħna niddeċiedu jekk nidħlux ġo fih jew inwarrbuhx.  Dan li qed ngħid.  Jekk in-nies tal-Forum qed jagħmlu daqshekk, dak ikun biżżejjed għalina u allura forsi wieħed jara x’jista’ jsir bejnietna biex ma jsirx xogħol doppju.  F’dak is-sens qed nitkellem.

DR GABRIELLA PACE:  All right, imma rrid niċċara li mhux qed isir xi impact assessment.  It is just a cue, a reader-friendly guide.  Aħna fuq kulma nirċievu nagħmlu paragrafu qasir ħafna dwar il-kontenut.

Vis-à-vis l-brief tal-Commission Representation u partikolarment dwar il-Europe Direct, li hija relay centre accountable lill-Kummissjoni, diġa’ għedt li aħna għandna an ongoing relationship mhux biss ma’ l-uffiċċju tal-Kummissjoni imma anke ma’ l-uffiċċju tal-Parlament Ewropew, fost oħrajn.  Again, jekk hemm, hemm element żgħir ta’ overlap.  Fil-fatt il-Europe Direct qed jenfasizza ħafna fuq xogħol ma’ local councils.  Fil-fatt ninsab informata li għandu sistema li jiffirma dawk li huma jsejħu co-operation agreements magħhom fejn ifornuhom b’dawn il-Commission publications li joħorġu minn żmien għall-ieħor.  It-thrust tas-servizz tagħhom m’huwiex li jidħlu fl-element tal-consultation imma li forsi jidħlu ftit fit-tagħrif dwar il-funding, which again comes as an ancillary għal din il-biċċa xogħol tal-partner searches, u nassumi li jirċievu telefonati dwar affarijiet li għandhom x’jaqsmu ma’ l-EU.  But there again, it-thrust tagħna huwa usa’.  

Jien naqbel miegħek li dwar assistenza lil min jixtieq japplika għall-fondi there is no denying it li waħda mir-raġunijiet - imma mhux l-unika raġuni - għalfejn inqas nies milli wieħed jixtieq qegħdin japplikaw u jibbenefikaw hija li jaqtgħu qalbhom mill-paper work involut.  Fil-fatt, m’hemmx għalfejn ninħbew wara subgħajna.  Liema huma l-iktar inizjattivi u opportunitajiet li hemm take-up?  Dawn huma l-programm Leonardo ta’ l-istudenti u l-grant schemes ta’ l-istructural funds li għandhom proċedura iktar sempliċi.  Malli nibdew immorru għal affarijiet iktar tekniċi, tipo l-framework programmes u programmi naqra ikbar, sfortunatament isibuha diffiċli u waħda mill-concerns li nisimgħu hija li ħafna mill-flus jispiċċaw iħallsuhom lill-consultants mhux biss biex jimlewlhom l-application imma xi kultant anke biex jimmaniġġjawlhom il-proġett.  Jiġifieri fl-aħħar mill-aħħar jekk l-application tagħhom tkun successful il-bulk tal-flus jispiċċa għand ħaddieħor.  Bħala Forum as such aħna m’għandniex ir-riżorsi biex ngħinuhom jimlew dawn l-applikazzjonijiet.  Nixtieq ħafna kieku dan ikun possibbli, pero` sfortunatament m’għandniex ir-riżorsi biex nimlewlhom l-application anke għaliex hemm konsiderazzjoni oħra.  Per eżempju, meta inti jkollok limited resources in terms of HR for funding, jekk ikollok call u jkollok flow qawwija ta’ nies imbagħad kif se tlaħħaqhom?  Lil min se tagħti prijorita`?  Jiġifieri ma nħossx li kif qegħdin bħalissa għandna noffru dak is-servizz għax m’aħniex f’pożizzjoni li nagħtuh.  Madanakollu d-desk officers ta’ wħud mill-programmi, per eżempju tal-media, tal-culture u tal-Leonardo huma very helpful.  Dawn ma jimlewhomlhomx l-applikazzjoni huma, pero` jagħtuhom guidelines tajbin ħafna dwar kif l-aħjar jifformulaw l-applikazzjoni.  Xi kultant anke l-mod kif inti tippreżenta l-applikazzjoni huwa importanti għax f’ċerti applikazzjonijiet you have to speak their language u xi kultant anke dik taf ittellef.  Jiġifieri in all fairness hawn numru ta’ desk officers li huma responsabbli għall-programm li għalkemm they stop short of filling in the application, pero` qed jagħtu assistenza mod ieħor.   Naturalment meta jċemplulna aħna nipprovaw ngħinuhom bl-aħjar mod li nistgħu imma m’aħniex f’pożizzjoni li noffru s-servizz ta’ actually filling in, li nagħmlulhom budget u l-affarijiet kollha kumplessi li għandhom x’jaqsmu ma’ sottomissjoni ta’ proposta.  Pero` naqbel miegħek li din tista’ tkun raġuni għaliex forsi f’ċerti oqsma m’hemmx dik it-take-up, m’hemmx dik il-popolarita` li hemm f’opportunitajiet oħrajn.

THE CHAIRMAN:  Grazzi.  Il-Ministru.

ONOR. MICHAEL FRENDO:  M’għandix wisq xi nżid.  Kif jaf l-Onor. George Vella, we have agreed to disagree fuq il-mod ta’ kif wieħed ipoġġi l-Forum.  Aħna nħarsu lejn il-Forum bħala l-arm li bih il-gvern ikun jista’ jikkomunika mas-civil society.  Pero` għandna nżommu quddiem għajnejna wkoll li r-riżorsi ta’ dan il-pajjiż m’humiex riżorsi infiniti.  Bħala ministeru aħna nagħtu briefs lil dan il-Kumitat u jekk ikun hemm xi mumenti fejn nistgħu nkunu ta’ assistenza għal dan il-Kumitat jien ma nsib l-ebda diffikulta` li nagħmlu dan, partikolarment issa li, kif qal l-Onor. Vella, bid-deċiżjoni tal-President Barroso u tal-Kummissjoni l-Kumitat bla dubju se jkun inondat bid-dokumentazzjoni u allura jaf ikollu diffikulta minn dak il-lat.

Fuq il-kwestjoni tal-fondi rrid nagħmilha ċara li l-Forum m’huwiex xi ħaġa barra r-regolamenti governattivi imma jaqa’ taħthom.  Għalkemm għandu brief partikolari dan jimxi skond ir-regolamenti tal-ministeru u skond ir-regolamenti tas-servizz pubbliku kif ukoll huwa suġġett għall-iskrutinju ta’ kulħadd, inkluż tal-parlament, bħalma ninsabu aħna lkoll.  Ċertament id-direzzjoni li jien dejjem tajt u li komplejt nagħti huwa li s-soċjeta` ċivili trid tiġi ndirizzata b’mod li ngħinu biex tkun tista’ tassorbi r-realta` li hija l-Unjoni Ewropea.  In-natura tal-fond tas-soċjeta` ċivili hija differenti min-natura tal-fond qabel ma sirna membri ta’ l-Unjoni Ewropea u forsi waħda mill-affarijiet li Dr Pace ma semmietx - pero` jien naf li qiegħda taħdem fuqha għax iddiskutejniha u għax hija ħaġa importanti li jien nemmen ħafna li għandna nagħmluha - hija kif nistgħu nkomplu dejjem intejbu l-mod ta’ kif is-soċjeta` ċivili tapplika għal ċerti proġetti.  Dan ifisser li l-proġetti jkunu marbutin mar-realtajiet li Malta għandha bżonn fi ħdan l-Unjoni Ewropea, kif ukoll, li wieħed isegwi li dawk il-flus, li huma flus tal-pubbliku, jintużaw għal dak il-proġett li għalih jingħataw.

Mhux faċli li tagħmel dan.  Is-soċjeta` ċivili jew organizzazzjoni tippreżenta l-istatut ma’ l-applikazzjoni u waħda mill-affarijiet li għandha tkun ċara hija kemm dik l-għaqda hija rappreżentattiva għax inti jkollok tagħmel ukoll skrutinju ta’ l-NGO partikolari għax inti trid dejjem toqgħod attent kif tqassam il-flus pubbliċi.  (Interruzzjonijiet)  Il-liġi li għaddejna mill-parlament se tgħin immensament u se tgħin ukoll lill-NGOs biex iġibu l-fondi.  
Għar-rigward tal-fondi naħseb li huwa diffiċli biex aħna noffru servizz sħiħ biex dawn iġibu l-fondi – u ma naf ħadd fl-Ewropa li jagħmel hekk bis-servizz pubbliku - pero` nipprovaw niffaċilitaw l-affarijiet u noħolqu iktar kuxjenza dwar l-affarijiet li hemm.  Flimkien mal-pajjiżi kollha irridu wkoll inkomplu nagħmlu sforz biex il-Kummissjoni, li hi stess titkellem ħafna fuq is-simplifikazzjoni, tieħu ħsieb is-simplifikazzjoni tad-dokumenti tagħha stess.

THE CHAIRMAN:  Sinċerament qed nieħu gost b’dan id-dibattitu għax kif qal tant tajjeb il-Ministru fil-bidu ta’ dan id-dibattitu - u ta’ dan nirringrazzjah mill-ġdid – huwa importanti li dan l-iskambju ta’ ideat ikun wieħed kostanti bejn il-Forum u bejn dan il-Kumitat għal diversi raġunijiet ovvji.  

Min-naħa tiegħi nwiegħed li kemm jien, kemm il-membri tal-Kumitat u anke l-analisti li għandna ma’ dan il-Kumitat ninsabu pronti li nimbarkaw fuq modus operandi sabiex nikkollaboraw flimkien.  Mill-ġdid nirringrazzja lill-Ministru għax kull meta dan il-Kumitat kellu bżonn l-assistenza, il-kooperazzjoni, l-opinjoni jew il-parir tal-Ministeru għall-Affarijiet Barranin, dan kien dejjem forthcoming, speċjalment il-briefs li jippreżentalna l-ministeru meta aħna nżuru pajjiżi barra minn xtutna fuq delegazzjonijiet uffiċjali.  Jien se nitlob lir-research analysts tal-Kumitat tagħna biex jikkomunikaw ma’ Dr Pace u mas-subalterni tagħha sabiex naraw kif nistgħu nilħqu dan il-modus vivendi ovvjament fi ħdan ċerti parametri.

Mela, jekk ma baqax aktar kummenti dan il-Kumitat huwa aġġornat għal data oħra li titħabbar aktar tard.  Mill-ġdid grazzi.
Fit-8.23 p.m. il-Kumitat aġġorna għal data oħra. 

